
Naleraq Jens NapãtôK’ 

 

 

Naalakkersuisut kingusinnerpaamik UPA2027-imi Radiukkut tv-kkullu aallakaatitsisarneq 

pillugu Inatsisartut inatsisaata nr. 7-ip, 8. juni 2014-imeersup allanngortinneqarnissaanut 

siunnersuummik saqqummiussinissamut kiisalu nalunaarasuartaatitigut atassuteqarneq 

nalunaarasuartaatitigullu kiffartuussinerit pillugit inatsisinut allannguutinik pisariaqartunik 

suliaqarnissamut peqquneqarnissaat pillugu Inatsisartut aalajangiiffigisassaattut 

siunnersuut. Allannguutini qulakkeerniarneqarpoq kalaallit radioqarfiisa tv-qarfiisalu 

akuersissummik pigisaqartut nuna tamakkerlugu ammasumik, naligiimmik teknologimullu 

aalajangersimasumut pituttorneqanngitsumik siammarterneqarsinnaanissaat, KNR-imi 

pilerisaarutit aallakaatitassiallu niuernerpalaartumik aningaasaliiffigineqartut 

atorunnaarnissaat kiisalu Inatsisartuni ataatsimiinnerit tamanut ammasut 

toqqaannartumik aaqqissorneqarnatillu aallakaatinneqartarnissaannut nuna tamakkerlugu 

immikkut radiukkut kanalimik pilersitsisoqarnissaa. 

(Inatsisartunut ilaasortaq Pele Broberg, Naleraq) 

 

Siullermeernera 

Inatsisartunut ilaasortaq, Naleqqami siulittaasorput Pele Broberg, Kalaallit Nunaanni 

radiukkut tv-kkullu aallakaatitsisarneq pillugu Inatsisartut inatsisaata 

allanngortinneqarnissaanik siunnersuummik saqqummiussineranut Naleqqamiit 

qutsavigaarput. Siunnersuutaanut imatut oqaaseqaateqassaagut. 

Siunnersuummi inatsisit naleqqussarnerisigut Kalaallit Nunaanni sineriak tamaat, inoqarfiit 

tamaasa ilanngullugit, tusagassiuutitigut innuttaasut periarfissaasa pitsaanerulernissaat 

anguniarneqarpoq. Tusagassiuutit ullumikkornit pitsaanerusumik sinaakkuteqarnissaat, KNR-

ip arlaannaannulluunniit attuumassuteqanngitsumik pituttorsimanngitsumillu pitsaasunik 

sinaakkuteqarluni ingerlatsinissaa kiisalu Inatsisartut ataatsimiinnerisa toqqaannartumik 

aallakaatinneqartarnerisa pitsanngorsarneqarnissaat pineqarput. 

Naleqqamiit isumaqarpugut Kalaallit Nunaat tusagassiuuteqarnikkut nukittuumik 

inissisimasariaqartoq. Radiukkut tv-kkullu aallakaatitsisarneq sineriak tamaat nunarpullu 

tamakkerlugu isigalugu, innuttaasut nipaat tusaaniarneqarlutik, 

nukittorsaqqittariaqarluinnarpoq. 

Siornatigut sumiiffinnit assigiinngitsunit nutaarsiassanik nuannersunik soqutiginartunillu 

ilanngutassiisoqartarsimavoq. Tamanna sineriammiit oqariartuutit anngunneqarnissaannut 

aqqutissiuussiinnarnani, sineriammi pisunik nutaarsiassanillu nunap inuinut pissarsinartumik 

tusarliussisarneruvoq. 

Taamatuttaaq sineriammi radiukkut tv-kkullu peqatigiiffiit aallakaatitsisarnerat nukittuumik 

inissisimasarsimavoq. Taakku nuna tamakkerlugu aallakaatinneqarsinnaasunik 

soqutiginartunik ilanngutassiaqartaraluarput. Inatsilli killilersuivallaarsimagunarpoq, 

sineriammi aallakaatitsisarfiit nuna tamakkerlugu aallakaatitsinermut 

peqataatinneqarsinnaannginnerat uniinnartitserisimammat. Tamannalu nunatta 

piitsunnguallaatigerujussuarpaa. 

Sisimiuni, Ilulissani sinerissamilu sumiiffinni allani tv-kkut radiukkullu aallakaatitsisarneq 

nukittuumik inissisimasarnikuuvoq. Sineriammiit avannaata, qeqqata, kitaata kujataatalu, 

kiisalu Tunup avannaarsuatalu nipaat tusarsaasarnikut maanna amigaataapput. 

Sineriammi innuttaasut sumiiffimminni pisut atukkallu pillugit anngussuerusuttarput. 

Nioqqutissanik pilersuineq, angallanneq, peqqinnissaqarfik, utoqqaat atugaat, aalisarnermi 

piniarnermilu atukkat, tunisassiorfeqarnikkut pissutsit, talittarfiit, qulimiguulimmik 

angallannerup ilungersunartuunera, naatitanik nioqqutissarpassuarnillu allanik 

amigaateqarneq allarpassuillu pillugit oqaluttuarusuttarput. 

Sineriammi pisut pillugit aallakaatitassiat assigiinngitsut, kulturikkut pikialaartitsinerit 

allarpassuillu nunarput tamakkerlugu malinnaaffigineqarsinnaanissaat amigaatigineqarpoq. 

Katuaq sineriak tamakkerlugu aallakaatitsisarnikkut anngussiffigisarnissaq siunertaralugu 

pilersinneqarpoq. Maannakkulli tamanna amigaatigineqarpoq. Ullutsinnut naleqquttunik 

innuttaasunullu sammisunik, pitsaasumillu sinaakkusersorneqartunik annertunerusumik 

aallakaatitsisoqartarnissaa kissaatigineqarpoq. Tamanna inatsisit naleqqussarnerisigut 

aqqutissiuunniarlugu Naleqqamiit ilungersuutigaarput. 

Radiukkut tv-kkullu aallakaatitsisarnerup nukittorsarneqarnissaanut siunnersuutitta 

itigartinneqarnissaannik Naalakkersuisut innersuussinerat Naleqqamiit 

paasiuminaatsipparput. Akissuteqaammi unammilligassat qaqinneqarput, aaqqiissutissalli 

periarfissaasinnaasut ujartorneqannginnerat uggoreqaarput. Siunnersuutigineqartut qanoq 

aaqqiivigineqarsinnaanerat ujartornagu, aporfiit itigartitsinissamut 

tunngavilersuutigineqarput. Naalakkersuisooqatigiit namminneq siunnersuuteqaraangamik 

naaperiaarusussuseqarneq eqqartortarpaat. Uanili siunnersuut Naleqqameersuunera 

pissutigalugu ungasinniarneqartoq malunnarpoq, tamannalu uggornaqaaq. Innuttaasut 

radiukkut tv-kkullu pitsaanerusumik sullinneqarnissaat qitiutillugu, siunnersuutip 

itigartiinnarniarneqarnera uggoreqaarput. 

Sumiiffinni aallakaatitsisarfiit pillugit Naalakkersuisut tunngavilersuutigaat, sumiiffimmi 

aallakaatitsinissamut akuersissut nuna tamakkerlugu aallakaatitsinissamut akuersissummik 

taarserneqareersinnaasoq. Naalakkersuisulli akuersissutit taakku marluk ataatsikkut 

pigineqarsinnaannginnerat allanngortikkusunngilaat. Uagulli siunnersuummi, 

assersuutigalugu Ilulissani Sisimiunilu sumiiffimmi aallakaatitsisarneq annaanngikkaluarlugu, 

nuna tamakkerlugu aallakaatitsisinnaaneq inatsisitigut periarfissinneqassasoq 

kissaatigaarput. 

Sisimiuni, Ilulissani kujataanilu sumiiffinni aallakaatitsisarfiit innuttaasut ulluinnarni 

inuunerannut qanittumik aallakaatitassiortarnerat nukittorsarusupparput. Aallakaatitassiaat 

pitsaasut sinerissami sumiikkaluaraanniluunniit ajornartorsiutitaqanngitsumik 

isiginnaarneqarsinnaasariaqarput. Tamanna pillugu inatsimmi aporfiusut 

allanngortinneqarnissaat siunnersuummi anguniarneqarpoq. Sumiiffimmi 

aallakaatitsisinnaanermut akuersissuteqartut nuna tamakkerlugu aallakaatitsinermut aamma 

akuersissuteqarsinnaanissaat inatsisitigut aaqqinneqartariaqarpoq. Taamaalilluni 

sineriammiit nutaarsiassaqartitsisarneq aallakaatitsisarnerlu 

nukittorsarneqarsinnaagaluarput. Naalakkersuisulli siunnersuut itigartinneqassasoq 

ajoraluartumik innersuussutigaat. 

Naalakkersuisut ilaatigut isumaqarput sumiiffinni aallakaatitsisarfiit nuna tamakkerlugu 

aallakaatitsisinnaalerpata, sumiiffimmi soqutigisanik sammisassanillu aallakaatitsisarneq 

annikillisinnaasoq. Tamanna sumik tunngaveqarnersoq paasisinnaanngilarput. 

Taamaattoqarnissaa aarleqqutigineqarpat, sumiiffimmi sammisassaqartitsisarnerup 

inatsisitigut qulakkeerneqarnissaa suliamut ilanngunneqarsinnaagaluarpoq, siunnersuut 

itigartiinnarnagu. 

Taamatuttaaq internet atorlugu aallakaatitsisarnermi periarfissat pitsanngorsarneqarnissaat 

ujartorparput. Aaqqiissutissaasinnaasulli akineqaratik, siunnersuutip 

aporfilersorniarneqaannarnera uggoreqaarput. 

Periarfissat pitsanngorsarnissaat ujartornagu, Naalakkersuisut ilaatigut sumiiffiit ilaasa 

attaveqaataasa ajornerat tunngavilersuutigiinnarpaat. Tamannali 

nutaarsiassaqartitsisarnerup aallakaatitsisarnerullu pitsanngorsarneqartariaqarnerannik 

takutitsivoq. Attaveqaatit pitsanngorsarnissaat sulissutigineqarani, attaveqarnerup ajornera 

uniffigineqarmat Naleqqamiit uggoreqaarput. 

Attaveqaatitigut aallakaatinneqartunik isiginnaarsinnaaneq tusarnaarsinnaanerlu 

pitsanngorsartariaqarput, inatsisiillu tamatumunnga naleqqussartariaqarput. Nunap inui 

asimi sumiikkaluarunilluunniit tusarnaarsinnaanissaat isiginnaarsinnaanissaallu, ilaatigut 

satellitsikkut attaveqaatit periarfissiissutaat atorluarlugit, aqqutissiuunneqartariaqarput. 

Periarfissat amerlaqisut inuup inuuneranik allaat annaassisinnaasut atorluarnissaat 

ujartornagu, Naalakkersuisut itigartitsiinnarnerat uggoreqaarput. Taamaammat internet 

atorlugu periarfissat siammasinnerusumik siunissamullu isigisumik pitsanngorsarnissaat 

ineriartortinnissaallu pisariaqarput. Tamanna ilanngullugu ataatsimiititaliami 

suliarineqarnissaa iluatinnartutut isigaarput. Meeqqanut, inuusuttuaqqanut, inersimasunut, 

namminersortunut, piniartunut, aalisartunut, atuarfinnut, peqqinnissaqarfinnut 

suliffeqarfippassuarnullu iluaqutaasussaavoq. Naleraq siunnersuuteqartuunera piinnarlugu 

pitsanngorsaaniarnermut naaggaarniarneq uggornaqaaq. Tamanna pimoorukkaanni, 

ataatsimiititaliami suliarinninnissamut piumassuseqartariaqarpoq. Taamaaliorusunnginneq 

ineriartortitsinermut innuttaasunillu peqataatitsinissamut periarfissiinissamullu 

naaggaarnerussaaq. Qaa, nunap inui periarfissillugit internet pitsanngorsartigu siuarsarlugulu. 

Illoqarfissuarniinnaq pitsanngorsaanata, sineriak tamaat piorsarniartigu. 

KNR, Kalaallit Nunaata Radioa, nukittorsartariaqarpoq, arlaannaannulluunniit 

attuumassuteqanngitsumik inissisimanera aamma nukittorsartariaqarluni. Pilerisaarutitigut 

aningaasarsiorunnaarlugu, kalaallit tusagassiortut atugarissaarlutillu akissarsiarissaarnissaat 

qulakkeertariaqarparput. KNR innuttaasunut radiukkut tv-kkullu nukittuumik 

sullissisinnaaqqullugu pitsaasunik sinaakkuteqartinneqartariaqarpoq. 

Pilerisaarutit atorunnaarsinneqarpata KNR-ip ukiumut 2,5 mio. kr.-inik isertitaqarnermigut 

annaasaqarnissaa Naalakkersuisut aarleqqutigaat. KNR-ip nukittuumik pitsaasunillu sulinikkut 

atugassaqarluni ingerlanissaa anguniaraanni, aningaasat taakku politikkikkut 

sinaakkusersuinermi, aningaasartuutinillu tulleriiaarinermi, matussuserneqarnissaat 

aaqqitassat ilagiinnartussaavaat. 

Akissuteqaammi kulturikkut aaqqissuussinernik timersornermillu aallakaatitsisarnerup 

annikillisinnaanera aarleqqutigineqartoq tupinnaraluaqaaq. Tamanna pioreerpoq. 

Taamaammat tamakku pillugit aallakaatitassiat amerlanerulernissaannut 

aningaasaliisariaqarpugut. 

Sumiiffinni radiomi tv-milu suliaqartut nukittorsarneqarnissaat Naleqqamiit kissaatigaarput. 

Aporfiit itigartitsinissamut tunngavilersuutiginagit, periarfissat qanoq 

aqqutissiuunneqarsinnaanerat ataatsimiititaliami qulaajarneqartariaqarpoq. Aporfiit 

nukittorsaanissaraluamut itigartitsissutaassanngillat. 

Sineriammiit nunarput tamakkerlugu aallakaatitassiortarnerup nutaaliaasumik 

nukittorsaqqinneqarnissaa siunnersuutikkut ujartorparput. Maanna inissisimaneq 

nukittorsartariaqarpoq. Aallakaatitassat taakkuinnaat uteqattaarlugit aallakaatinneqarnerat 

annikillisillugu, nutaaliorluni ullutsinni pisut pillugit aallakaatitassiortarneq 

nukittorsartariaqarparput. Sineriammi innuttaasut peqataatinnerullugit nunarput 

tamakkerlugu isigalugu aallakaatitassiortoqartariaqarpoq. Tamanna Naleqqami siulittaasutta 

Pele Brobergip siunnersuutaani anguniarneqarpoq. Radiukkut tv-kkullu aallakaatitsisarnerup 

nukittorsarneqarnissaanut pitsanngorsarneqarnissaanullu inatsisitigut aporfiusut 

piiarniarlugit, inatsisit naleqqussaqqittariaqarput. 

Inatsisartut ataatsimiinnerisa aallakaatinneqartarnerat pillugu Naalakkersuisut 

paasissutissiissutaat tusaatissatut tiguarput. Tassani FM-kanali aalajangersimasoq atorlugu 

tusarnaartoqarsinnaalereersoq oqaatigineqarpoq. Tamanna pillugu innuttaasut 

paasitinneqarnerunissaat Naleqqamiit kissaatigaarput. Periarfissaq pitsaasoq tamanna 

tunngavigalugu, malinnaarusuttut periarfissaat nukittorsaqqittariaqarput. 

Inatsisartut ataatsimiinnerisa, siunnersuuteqartup ujartugaatut, toqqaannartumik 

kipitinneqartanngitsumillu radiukkut pitsaasumik aallakaatinneqartarnissaat kiisalu 

aallakaatinneqaqqittarnissaat qulakkeerneqartariaqarput. Periarfissaq pioreersimappat 

pitsanngorsarneqarsinnaappallu, siunnersuut itigartiinnarnagu, pitsanngorsaataasinnaasut 

ataatsimiititaliami nalilersorluarneqartariaqarput. 

Inatsisit naleqqussaqqinnerisigut, atortorissaarutit piorsarnerisigut sulisullu atugaasa 

pitsanngorsarnerisigut innuttaasut peqataanerulernissaat tusagassiuuteqarnermillu 

nukittorsaaneq siunnersuummi anguniarneqarput. Qaa, oqaasiinnaanngitsumik 

nukittorsartigu periarfissillugillu, suliaq uani qaqinneqartoq aallarniutigalugu. 

Siunnersuutit kiminngaanneernerat pissutigalugu itigartinneqartarnerat 

malunnarpallaarpoq. Siunnersuuterpassuit pitsaasut illuatungiliuttuneersut 

itigartinneqartarnerat maluginiagassaavoq. Allaat ataatsimiittarfitsinni taakkua 

siunnersuutaat itigartiinnarneqartassasut tusarsaasalerpoq. Demokratiilli taamatut 

ingerlasussaanngilaq. Tamanna Naleqqamiit ernumanartoqartipparput. Siunnersuutit 

pitsaasut illuatungiliuttuneersuunerat pissutaaginnarluni itigartinneqartarnerat 

nalinginnaavallaalerpoq. Siunnersuummi matumani KNR-ip nukittorsarneqarnissaa kiisalu 

internet atorlugu nutaarsiassaqartitsisarnerup aallakaatitsisarnerullu 

pitsanngorsarneqarnissaat pineqarput. Sineriammiit nutaarsiassat, isiginnaagassiat 

tusarnaagassiallu nunarput tamakkerlugu annguttalernissaat aamma pineqarpoq. Taava sooq 

siunnersuut innuttaasunik peqataatitsinerulernissamik oqartussaaqataanerannillu 

nukittorsaanissamik imalik itigartinneqassava? 

Siunnersuut inuiaqatigiinnut pingaaruteqarluinnartoq una naalakkersuisooqatigiit partiivinit 

saqqummiunneqarsimasuuppat, naleqqussarlugu, periarfissarsiorfigalugu, piffissalersorlugu 

iliuusissamillu pilersaarusiorfigalugu ingerlateqqinneqarnissaa innersuunneqassagaluarpoq. 

Maanna Inatsisartunut ilaasortat siunnersuutip ataatsimiititaliamut 

suliassanngortinneqarnissaa aqqutigalugu aporfiit piiarnissaannut suleqataaqqullugit 

kaammattorpagut. Oqaatsit ataasiakkaat tamarmik allanngortinnagit akuerineqarnissaat 

piumasarinngilarput. Aningaasalersuinissamut pitsanngorsaataasinnaasunullu 

siunnersuutinut ammavugut. Aamma 2027-imi upernaakkut ataatsimiinnissaq tikillugu 

suliaqarnissamut piffissaqartitsisoqarsinnaanera ammaffigaarput. Siunnersuummi 

pitsanngorsaataasussat sorliit taperserneqarnersut paaserusupparput, 

naaperiaassuteqarsinnaanissaq pillugu peqatiserinnikkatta. Radiukkut tv-kkullu 

sineriammiillu aallakaatitsisarnerup pitsanngorsarnissaanut suliaqarnissaq 

tapersersoqqullugu peqatiseraassi. 

Naleqqamiit siunnersuut taperserlugu, aappassaaneerneqannginnermini ataatsimiititaliamut 

suliassanngorlugu ingerlateqqinneqarnissaa innersuussutigaarput. Taamaalilluni 

aningaasatigut periarfissatigullu aporfiit qanoq peerneqarsinnaanerat 

qulaajarneqarsinnaavoq, nunatsinni radiukkut tv-kkullu aallakaatitsisarnerup 

pitsanngorsarnissaanut innersuussuteqartoqarsinnaaqqullugu. 

Innuttaasut tusagassiuutitigut, isiginnaagassiatigut tusarnaagassiatigullu 

peqataatinneqarnissaminnut, demokratiillu nukittorsarneqarnissaanut 

periarfissaqartinneqarnissartik pisariaqartippaat. Tamanna anguniarlugu pitsaanerusunik 

aqqutissiuinissamut siunnersuut una aqqutigalugu Naleqqamiit peqatiseraassi. 

Qujanaq. 


